
Tamén coñecida como Amor baixo o crucifixo, A señorita Ogin está ambientada no 
Xapón do século XVI e narra o romance condenado ao fracaso da filla dun famoso 
mestre da cerimonia do té e un samurai devoto do cristianismo, que ademais está 
casado con outra muller.

No seu sexto e último filme como realizadora, Tanaka embarcouse na realización dun 
jidaigeki ou drama de época, un xénero considerado difícil e desafiante mesmo para 
os cineastas máis experimentados.

UN LUGAR NO MUNDO
O ÚLTIMO MELODRAMA DE KINUYO TANAKA

Todas as súas virtudes como actriz —abondo coñecidas e valoradas para calquera 
que a vise dirixida por Gosho, Ozu, Shimazu, Mizoguchi, Naruse, Shimizu ou 
Kinoshita, por nomear uns poucos, seguramente os máis importantes— poden 
recoñecerse tamén detrás da cámara: elegancia, discreción, sinxeleza, perspectiva. 
Os temas e os asuntos que abordou eran cercanos, urxentes, comprensibles para 
os espectadores aos que se dirixían: as feridas da posguerra, a desintegración fa-
miliar, o papel da prostitución, a persistencia dos sentimentos...

Ogin-sama (A señorita Ogin, 1962) é o último eco do God isn’t enough que a devota 
e excitada Agatha Andrews borboriñaba na última obra mestra que Ford había 
rodar catro anos máis tarde. Ateigada de escenas de simboloxía cristiá, Tanaka é 
quen de combinalas tan harmoniosa como audazmente: o único encontro sexual 
dos protagonistas vén precedido dun lavado de pés e sucedido por un baño case 
bautismal; a cruz, o símbolo supremo do cristianismo, aparece e reaparece para 
ser agochada, arrincada rabiosamente, observada en procesión ou colocada orgu-
llosamente...

Pero é que, ademais, A señorita Ogin é un prodixio de modulación desde o seu xe-
nial prólogo. Onde uns verán pulcritude, outros veremos precisión: nunha historia 
que conta os amores prohibidos entre un samurai cristián e a filla adoptiva dun 
prestixioso mestre do té, co pano de fondo belicista do chanceler do momento, 
non se ve o gume nu nin dunha catana. Bresson non o faría mellor: con tres pla-
nos e o son de fondo de berros, armas e rinchos de cabalos está resumida unha 
batalla. Con dous máis está formulado o miolo político do caso, os intereses crea-
dos onde comercio, relixión e poder se entrecruzan e amalgaman para cinguir os 
destinos dos amantes. Por último, un xenial plano elevado resgado diagonalmente 
polas pólas dunha árbore é quen de transmitir un diálogo imposible, a ominosa 
ameaza que pesa sobre a delicadeza. Mizoguchi non anda moi lonxe.

Se vendo A señorita Ogin non podemos evitar lembrar a Mizoguchi non é só 
porque haxa escenas, motivos ou situacións que poderían remitir ás xeniais Chi-
kamatsu monogatari (Os amantes crucificados, 1954) ou Yokihi (A emperatriz Yang 
Kwei-fei, 1955), entre as máis evidentes, senón polo papel predominante que os 
sentimentos teñen por enriba de calquera ámbito político. Tanto Tanaka como 
Mizoguchi son quen de simplificar até o extremo a exposición do tema político 
en tramas sinxelas, case inxenuas na súa formulación, pero capaces de afogar sen 
miramentos a complexa rede, esta si, sentimental onde os seus personaxes se axi-

tan. O maior tabú nestes tres filmes non é outro que o amor, pero creo que hai 
unha diferenza entre ambos cineastas. Moitos personaxes mizoguchianos atopan 
ou descobren o amor. Ás veces sen pretendelo, ás veces tarde de máis. É unha 
emoción que os revoluciona e altera obrigándoos a recoñecer algo durmido ou 
anestesiado que non sabían que podían experimentar.

Nos filmes de Tanaka non hai letargos, senón anhelos. A emoción e a excitación 
non sobreviven porque xa están aloxadas, só se liberan. De onde saen eses pla-
nos case desorbitados, que Fuller ou Ray podían rodar nesa época, na primeira 
ocasión que vemos xuntos os poetas Fumiko e Mori en Peitos eternos? Poeta do 
reencontro, Mizoguchi traspasa as fronteiras todas; Tanaka —a mesma cuxa voz 
acompañaba e consolaba desde a outra beira en Ugetsu monogatari (Contos da 
lúa pálida logo da chuvia, 1953) e Musashino fujin (A dama de Musashino, 1951) 
de Mizoguchi— é tan romántica coma terreal e culmina estremecedoramente 
A señorita Ogin exactamente unha etapa antes que o final de A emperatriz Yang 
Kwei-fei, 1955.

Hai tamén en A señorita Ogin un eloxio da perspectiva que equilibra maxistral-
mente a historia da paixón de Gin e Ukon (magníficos Arima Ineko e Nakadai 
Tatsuya). Trátase do único personaxe non coincidente na esforzada e moito máis 
piadosa versión que Kuma Kei rodaría 16 anos máis tarde. A criada de Gin, lonxe 
de ser unha figurante confundida co decorado ten auténtica entidade, transcen-
dendo o limitado e determinista papel subalterno para acadar unha personalidade 
case raciciana. É unha digna herdeira dalgunhas interpretacións da propia direc-
tora onde encarnaba marabillosamente a humildade e a lealdade. Coma aquela 
criada que entraba pola porta de servizo e asistía con discreción e confidencialida-
de a unha convulsa colmea feminina, ao tempo que, desde esa posición, desde ese 
ángulo, era testemuña principal da desintegración do negocio familiar de geishas 
en Nagareru (Corrente, 1956), de Naruse. En A señorita Ogin, Tanaka integra a 
criada na maioría de situacións recorrendo a un duplo movemento: o da cáma-
ra e o da propia actriz. O primeiro demostra o talento da directora no manexo 
de situacións en interiores, unindo miradas e ensamblando presenzas, logrando 
reunir criada e señora para compartir idéntico sentimento; o segundo fainos re-
cordar a superlativa actriz en movemento que sempre foi a súa directora, pois 
deseña e rexistra a coreografía da súa humilde personaxe acompañando, rodeando 
e asistindo á súa señora en tres travelling maxistrais en tres momentos diferentes, 
cruciais. É a personaxe que formula a pregunta clave coa que Tanaka pechou a 
súa filmografía. 

